
«Obsesioari» atakak jartzen

Gipuzkoako Diputazioa zirriborroa idazten ari da onddo bilketa arautzeko, eta Bizkaiko Foru Aldundiak ikerketa eskatua dio EHUri

Mikologo, onddozale eta politikariak ados daude: arautu egin behar da «gehiegikeria»

Mikel Peruarena 

«Ikusten dugu mugaren bat jarri behar digutela; bestela erraustu egiten dugu dena». Onddozale baten esanak dira -zer edo zer aldatzen ari den seinale-. Jose Ramon Beloki Altsasuko Mikologia Elkarteko (Nafarroa) presidenteak argi laburtu du onddo bilketak mugatzen dituzten araudiei buruzko iritzi orokorra: «Gure elkartean denetariko jarrerak daude, baina uste dut ados gaudela honetan: jendeketa hau ez dela komenigarria basoentzat, eta arautu egin behar dela». Mikologoak, onddozaleak eta politikariak ondorio horretara heltzen ari dira. Azken urteotan basoetara joaten ari den jende osteak, eta hark uzten duen lorratzak, eragina du. Denak ez datoz bat ondorioak neurtzeko orduan; ez daude denak ados hartu behar diren neurriekin. Baina arautu beharra dagoela guztiek onartzen dute. 

Eta arautuko da. Ultzamako ibarrean (Nafarroa) duela bi urte indarrean jarri zen araudiak zer emaitza emango dituen zain daude leku askotan. Sakanako zenbait udalek, esaterako, interesa dutela adierazi du Belokik, oraingoz proposamenik egin ez badute ere. Arabako Aldundiak iaz jarri zuen indarrean araudia, perretxiko, onddo, fruitu eta lore bilketa arautzeko. Araudia orokorra da, eta herrialdeko mendi eta basoetako jabeen esku uzten du araudi zorrotzagoak egitea -esaterako, zenbait egunetan onddo bilketa debekatzea, basoaren berritzeari laguntzeko-. Estefania Beltran de Heredia Arabako Diputazioko Nekazaritza diputatuak azaldu du udal batzuek informazioa eskatu dutela: «Laster ikusiko ditugu ordenantza berriak». 

Gipuzkoako Foru Aldundiak egina du zirriborro bat, eta hura nola ezarri erabakitzen ari da. Asier Arrese Mendietako zuzendariaren esanetan, «helburua ez da etekin ekonomikoak ateratzea, jarduera arautzea baizik, gehiegikeriak ekiditeko, eta ingurumenari kalterik ez egiteko». Ultzaman dirua ordaindu behar da onddoak eta perretxikoak biltzeko; Araban, ez: pertsona bakoitzak bi kilo bil ditzake egunean. Gipuzkoako araudiak hortik egingo duela aurreratu du Arresek, eta heldu den urtean indarrean egotea espero duela. Aldundiak ez du oraindik erabakia hartu, hala ere. 

Euskal Herriko Unibertsitatea ikerketa egiten ari da Bizkaiko Foru Aldundiarentzat. Iaz araudia eskatu zuten PPk, PSE-EEk eta EBk. EAJ eta EA abstenitu egin ziren bozketan, baina Aldundiak araudia prestatu beharko du. Irene Pardo Nekazaritza diputatuak azaldu zuen orduan, Araban eta Nafarroan ez bezala, Bizkaiko mendi gehienak jabetza pribatukoak direla: «Arriskutsua da lur pribatuak arautzea, pisuzko arrazoirik eduki gabe». Ingurumen eragin nabarmenik igarri ezean, zail izango da arauak ematea. Ikerketa jaso arte, beraz, ez dute proposamenik egingo. 
Atilaren osteak basoan 

Jendeketa, abusua, eromena, kalentura, gehiegikeria... Onddo kolpeak jotzen duenean, jendez betetzen dira basoak. Pedro Arrillaga Aranzadi Zientzi Elkarteko Mikologia Saileko zuzendariak argi du jendetza horrek ez diola onik egiten basoari, eta arautu beharra dagoela: «Prozesioak ikusten dira, jendea gora eta behera, poltsa eta saskiekin. Ikusten da obsesioa dagoela; birrindu egiten da; badirudi Atila pasatu dela». 

Onddo asko biltzeak baino gehiago, basoa zapaltzeak egiten du kalte. Arrillagak dioenez, zanpatutako lekuetan %25 gutxiago sortzen dira onddoak, perretxikoak eta landareak. Suitzan egindako ikerketa baten emaitza da. Denek ahotan dute ikerketa hori; denek ikusten dute jende uholdeak ez diola mesederik egiten mendiari. Nolanahi ere, Arrillagak zehaztu du kaltea ez dutela onddozaleek soilik egiten: «Hor daude kutsadura, euri azidoa, baso mozketak, eguraldia, tenperatura...». 

Batekin eta bestearekin, perretxiko kopurua jaitsi egin dela nabarmendu du Arrillagak: «Naturan dagoen guztiarekin gertatzen da: abusatuz gero, desagertu egiten da». Horrela jarraituz gero, «onddoak laster liburuetan bakarrik» azalduko diren beldur da. 

Jose Ramon Belokik ez du uste perretxiko kopuruak behera egin duenik, baina ados dago gainerakoan: «Jendetza hori onddo biltzen aritzeak eragina du, begien bistakoa da». Ez da jende oldea lurra zapaltzen aritzea bakarrik; onddo biltzen aritzeko ohiturarik ez duen jendea ere hasi da basora joaten, eta praktika desegokiak hedatu direla uste dute onddozale eta mikologoek. Onddo eta perretxikoen Nafarroako Kofradiako presidente Jose Migel Galarregik iritzi hori du: «Oso-oso txikiak hartzen dira onddoak, eta esporei ez zaie ernatzen uzten». Heziketa beharrezkoa dela ohartarazi du. Ez onddoekin bakarrik. Arrillagak ikusiak ditu, eskukada bakarrean, 500 ziza ale: «200 edo 300 gramo izango ziren, dilisten edo garbantzuen neurrikoak!». 

Bilketa kontrolatzearen alde badago ere, Galarregi ez dago ados barrutiak jartzearekin. Bertizen (Nafarroa), esaterako, eskualdeko herritarrek soilik bil ditzakete onddoak. Kanpotarrei ere utzi behar zaiela uste du Galarregik: «Egin behar litzateke inbertsio handiagoa naturan, eta gehiegikeriak mugatu; motorrak ez utzi sartzen, adibidez». Horretan ere bat datoz Arrillaga eta Beloki. Mendiko sarbideak ixtea proposatuko luke Belokik: «Orain basoetan dauden bideekin, eta jendeak dituen ibilgailuekin, azken erreka zuloraino joaten dira». Arrillaga, Beloki eta Galarregi, hirurek aho batez esan dute basoa babestea dela helburua. 
Araututako lekuetan, gustura 

Ultzaman gustura daude hartutako neurriekin, baita Araban ere. «Araudiak pedagogia egiteko helburua du. Bilketa masiboak gure mendietan dituen ondorioei buruz ohartarazi nahi genuen, eta uste dut lortzen ari garela», adierazi du Estefania Beltran de Herediak. Horrez gain, basoetako fruituak eta perretxikoak «baliabide urriak» direla ohartarazi nahi zuen Arabako Diputazioak, araudia onartu zuenean. Arazoa ez dago onddoak norberarentzat biltzen dituztenekin, Beltran de Herediaren ustez, onddoen salmenta handizkakoan baizik: «Komertzioa dagoen bitartean, eta saldoka erosten den bitartean, arazoa egongo da». Pedro Arrillagak ere nabarmendu du alderdi hori, baina kontrolatzeko zailena ere badela ohartarazi du. 

Beltran de Herediak dudarik gabe adierazi du basoak eta mendiak «baliabide publikoak» direla, eta araututa egon behar dutela. «Sineste bat dago, alegia publikoa denona dela, eta mugarik gabe kontsumi genezakeela». Hori aldatzeko beharra nabarmendu du. Nolanahi ere, jarrerak aldatzen ari direla iruditzen zaio: «Ez naiz inozoa; badakit leku batzuetan jarraitzen dutela abusuek, baina baikorra naiz: uste dut gero eta kontzientzia handiagoa dagoela eta, gainera, kutsatu egiten dela». Zerbait aldatzen ari da onddozaleen artean. Jose Ramon Belokik dioena da proba: «Onddozaleentzat kalte, arautzen ez bada». 

 Onddoak biltzeko araudiak
ARABAN 

Eguneko bi kilo. Pertsona bakoitzak bi kilo bil ditzake egunean. 
Amurrio. Onddoak biltzeko berezko araudia du udalerriak. 
Trebiñu. San Martin Galbaringo barrutian hiru kilo ziza eta beste espezieetako bi kilo bil litezke eguneko eta pertsonako. 

BIZKAIAN ETA GIPUZKOAN 

Oraingoz, araurik ez. Iaz araudia egiteko eskatu zuten PPk, PSE-EEk eta EBk Bizkaian. Aldundia aztertzen ari da, baina oraingoz ez dago araudirik. Erabakirik hartu ez badu ere, Gipuzkoako Foru Aldundiak idatzia du zirriborroa, eta heldu den urtean indarrean jartzeko asmoa du. 

NAFARROA 

Ultzama. 5 euroren truke, egunean 8 kilo har daitezke. Urteko baimena 50 eurokoa da kanpotarrentzat, 5 eurokoa herritarrentzat; nahi adina biltzeko aukera ematen du baimen horrek. 
Barrutiak. Aezkoan, Auritzen, Bertizen, Biotzarin, Erronkaribarrean, Gazteluberrin, Luzaiden, Orreagan, Uztarrotzen eta Zaraitzun onddo barrutiak jarri dituzte tokiko erakundeek: bertako herritarrek soilik bil ditzakete onddoak leku horietan. 

IPAR EUSKAL HERRIAN 

Debekua. Ezin dira bildu, lurrek jabea dutelako, baina eguneko bost kilo hartzea zilegi da. 

20.000


Ultzamako basoetako bisitariak 2006an. 20.000 onddo biltzaile joan ziren, duela hiru urte Ultzamako basoetara (Nafarroa). Aurten, urrian, 3.000 lagunek bisitatu dute ibarra, eta 1.300 lagun inguruk eskatu dute baimena onddo biltzera joateko. 

Hiru egunean bederatzi onddozale salatu dituzte

Onddo bilketa mugatzeko neurrien jarraipena egitea zaila den arren, urriaren 10etik 12rako asteburuan, Foruzaingoak eta Sepronak bederatzi onddozale atzeman zituen Nafarroako basoetan -bost Ultzaman eta lau Bertizen-. Baimenik gabe onddoak biltzea egotzi zieten, eta onddoak kendu eta isunak jarri. 

16
Ultzamako perretxiko jangarriak, kilotan eta hektareako. Ultzamako basoetan zenbait ikerketa egin dituzte azken hamarkadan. Azterketa horien arabera, hektarea bakoitzean 16 kilo perretxiko jangarri sortzen dira. Haietatik lau kilo izan ohi dira, batez beste, onddoak. 

Aholkuak


Frantziako arauak, Nafarroako Gobernuaren eta Bizkaiko Diputazioaren aholkuak eta Arabako araudia bat datoz zenbait puntutan onddo eta perretxiko bilketari buruz: 
Gehiegikeriarik ez. Norbere kontsumorako adina hartu. 
Txarrak utzi. Ez porrokatu ale zahar eta pozoitsuak. 
Saskian hartu. Ez jaso onddoak poltsetan; utzi esporak lurrera erortzen.
Txikiak utzi. Txapela lau zentimetrokoa baino txikiagoa duen onddorik ez bildu. 
Labana erabili. Labanarekin ebaki perretxikoak, eta lekuan bertan garbitu. 

@sarean

Araudiei buruz gehiago jakiteko modua dago webgune hauetan: 
www.parquemicologico.com. Ultzaman onddo biltzeko baimenak eskatzeko modua ematen du webguneak. 
www.alava.net. Arabako araudi osoa. 
www.parquedebertiz.es. Bertizko natur parkeari buruzko informazioa. 

